
      Tarjei Vesaas

      Lykka for ferdesmenn

      Dikt

      Gyldendal

   
      I

   
      DER LOGEN BRANN

      
         
            Ved den lange grå vegen

            er der oske etter utbrend eld

            og merke av oppbrot

            i dust og hete.

            Det er alt.

            Men logen som brann

            i krinsen av dei reisande

            kvarv berre for auga,

            i usløkt trå.

            Dei reiste for ein draum

            og kunne gje alt,

            og måtte lenger i si søking

            og si uro,

            og bålet brenn vidare

            i andre synsrender,

            medan nye søkarar grev i oska

            og i grunnen under oska,

            og draumen

            er det som er lykka

            for ferdesmenn.

         

      

   
      FUGLEN OG TROSSET

      
         
            Kva er femhundra år?

            I grus på ei natt,

            fordi vetet rasa saman i ein hjerne.

            Men dei tusen namn

            frå gråtenettene

            har arbeidd seg ut av skorpa no,

            og borast opp av grønt

            som er von som før,

            slik at spirene går inn og ut

            der dei vil.

            Og lettare blir minnet

            i mais milde vind mot muren,

            så ein fugl kan sette seg i det

            og synge, midt i minnet, om

            det komande,

            og då er det skjedd.

            Høgare og høgare lyfter det seg

            med sin fugl, av det støkte hjarta

            – medan det døde trosset sig

            som næring

            tungt og mettande,

            dregi av umedveten lengsel

            mot røtene til livsens tre.

